
Тутуноберачите



На кантар студен со туч го мерат

а можат ли да го измерат,

нашиов тутун — нашава мака

нашава солена пот!



От темни зори на утрини летни

до никоа доба на вечери зимни

тој гладно пие тагата наша

и пот'та и крвта и снагата ни.

Жлт — жлти прави лицата бледни

и жлта гостинка у градите носи.



По утрини росни, по мугрите пресни,

наведени ничкум по полињата родни

зачмаени ние го береме.

Лист по лист кини

лист по лист нижи

лист по лист превртуј, притискај,

лист по лист милно, таговно реди

и на длга низа от капки пот

и надеж со клетва и зелена јад,

со корав поглед на очите матни

по кревките лисја жолтозлатни

прикаска горка на живот клет

нанижи безгласна а така јасна.

